[image: image1.wmf]Stiklað á stóru í verkefnum Hjálparstarfs 

kirkjunnar júlí 2008 - apríl 2009.
Fréttablaðið Margt smátt

Fréttablað Hjálparstarfsins Margt smátt kom út í september og var sent á um 6000 áskrifendur. Í tengslum við jólasöfnunina 2008 kom blaðið út sem fylgiblað með Fréttablaðinu í desember og fór þannig á heimili landsmanna. 
Fermingarbarnasöfnun.
Tveir góðir gestir frá Úganda David Ssedyabule og Christine Nabuuma komu til landsins í októbermánuði. Þau heimsóttu fermingarbörn um allt land og sögðu uppvaxtarsögu sína, hlutskipti barna og unglinga í Úganda og frá árangri af hjálparstarfi. 
Fermingarbörn um allt land gengu í hús 3. og 4. nóvember 2008 með bauk Hjálparstarfs kirkjunnar. Fyrir söfnunina sáu börnin myndaseríu um munaðarlaus börn í Úganda og óhreina vatnið sem þau þurfa að drekka. Þau fengu einnig fræðslu um hjálpar- og þróunarstarf á vegum kirkjunnar í Afríku. Þátttaka var mjög góð, 64 prestaköll voru með nú og börnin um 3.100. Þrátt fyrir efnahagsþrengingar á Íslandi gekk söfnunin mjög vel og söfnuðust rúmlega 7,7 milljónir króna.
Framlag.is og gjofsemgefur.is
Nýrri vefsíðu, framlag.is, var hleypt af stokkunum í nóvember 2008. Hún auðveldar fólki að styrkja verkefni Hjálparstarfsins heima og að heiman. Hún er góð viðbót við gjafabréfasíðuna gjofsemgefur.is. Mörg ný gjafabréf litu dagsins ljós og eru nú 31 talsins.  Verð er frá 1.300 upp í 150.000 krónur. Geiturnar voru vinsælastar, en hlutdeild í brunni og að leysa börn úr skuldaánauð var líka mjög vinsælt.
Jólasöfnun
Jólasöfnunin 2008 rann jafnt til innanlandsaðstoðar og verkefna erlendis. Söfnunin gekk mjög vel, 58 milljónir króna söfnuðust. Í þeirri tölu eru stór framlög frá samtökum og fyrirtækjum sem styrktu innanlandsaðstoðina rausnarlega og einnig framlög í gegnum framlag.is og gjofsemgefur.is. Til að gera brýnum málum heima og erlendis jafnhátt undir höfði, gat fólk valið hvort það gæfi til innanlandsaðstoðar eða til aðstoðar erlendis með því að leggja inn á sérreikninga. Þeir sem vildu gefa jafnt gátu greitt gíróseðilinn og framlag þeirra rann þá að helmingi til hvors málefnis. 
Jólaaðstoð í samstarfi við Mæðrastyrksnefnd Reykjavíkur og 
Reykjavíkurdeild RKÍ

Jólaaðstoð var veitt í samvinnu við Mæðrastyrksnefnd Reykjavíkur og RRKÍ. Afgreiddur var matur og kort, en Pokasjóður lagði fram 50 miljónir króna í gjafakortum í verslunum sem styrkja sjóðinn. Úthlutunin fór fram í húsnæði Straums endurgjaldslaust. Samstarf félaganna og úthlutunin sjálf gekk mjög vel. Sjálfboðaliðar voru fleiri en vanalega og unnu frábært starf. Umsóknir voru 2.691 en voru 1.505 árið áður, þetta er um 78% aukning. Umsóknir bárust frá 54 sveitarfélögum. Af 1.505 umsóknum voru um 35%  utan höfuðborgarinnar. Miðað er við að 2,5 einstaklingar séu á bak við hverja umsókn sem þýðir að 6.728 einstaklingar hafi notið aðstoðar eða 2,1% landsmanna. Öryrkjar voru fjölmennir eins og undanfarin ár auk þess var áberandi aukning á miðaldra atvinnulausum karlmönnum og ungu fólki milli 18 og 20 ára.
Aukin þörf fyrir aðstoð innanlands
Gríðarleg fjölgun hefur orðið á beiðnum um aðstoð. Í janúar var fjölgunin 252% miðað við sama mánuð árið 2008. Tölur um fjölda umsókna sýna að þeim hefur fjölgað enn meira í febrúar, eða um tæp 300%. Í febrúar í fyrra bárust 139 umsóknir en í ár voru þær 410. Sömu sögu er að segja um mars og apríl, stöðugt fjölgar umsóknum. Greinilegt er að samsetning hópsins sem sækir um hefur breyst og margir eru að sækja um í fyrsta skipti. Mesta fjölgunin er meðal fólks sem misst hefur vinnuna. Þar eru miðaldra karlmenn fjölmennastir en mikil fjölgun er líka meðal einstæðra mæðra og einstæðra karla á örorkubótum. Sumir nýrra umsækjenda eru öryrkjar sem hingað til hafa getað þraukað en ná nú ekki endum saman. Aðrir eru einstaklingar með framfærslu frá félagsþjónustunni sem búa við mjög kröpp kjör. 
Landssöfnun með Rauða krossi Íslands
Vikuna 16.-21. mars var sameiginleg landssöfnun Rauða kross Íslands og Hjálparstarfsins til aðstoðar innanlands. Lögð var áhersla á að allir gætu lagt sitt af mörkum undir yfirskriftinni „Stöndum saman og gefum 100 kall á haus.” Um var að ræða símasöfnun þar sem menn gáfu hundrað krónur fyrir hvern einstakling. Um 15 milljónir króna söfnuðust.
Breytendur 
Breytendur / Change Makers er ungliðahreyfing stofnuð eftir norskri fyrirmynd, undir hatti Hjálparstarfs kirkjunnar, fræðsludeildar kirkjunnar og Æskulýðssambands kirkjunnar í Reykjavík. Tilgangur Breytanda er að gera eitthvað í heimalandi sínu sem hefur áhrif til batnaðar í þróunarlöndum. Þetta starf er tilboð til þeirra sem vaxnir eru upp úr æskulýðsstarfi kirkjunnar og annarra á aldrinum 15-25 ára. Breytendur hafa tekið þátt í lífsleiknikennslu kirkjunnar í framhaldsskólum þar sem fjallað er um misrétti í heiminum. Þær hafa staðið fyrir kynningu á Fair trade, sanngjörnum viðskiptaháttum og gefið út bækling og sett á svið gjörning um áhrif hlýnunar jarðar á fátæka sem búa á jaðarsvæðum. Fyrir jólin seldu þau friðarljós og gjafabréf á Laugaveginum með mjög góðum árangri. Hópur Breytanda fór til Indlands í október til að kynna sér verkefni Hjálparstarfsins þar og ætla í framhaldinu að halda kynningar þar sem þau segja frá ferðinni til Indlands. Þau munu nota tækifærið og kynna starf Breytenda í leiðinni og fá fleiri til liðs en þau hafa þegar haldið námskeið fyrir nýliða. Í byrjun apríl mótmæltu Breytendur þingsályktunartillögu á Alþingi um að Íslendingar sæki um áframhaldandi undanþágu til að auka útblástur gróðurhúsalofttegunda. Þau sendu yfirlýsingu til allra þingmanna þar sem þau bentu á að hlýnun jarðar bitni mest á fátækustu löndum heims. Í framhaldinu voru þau kölluð á fund umhverfisnefndar Alþingis þar sem þau fengu að koma skoðunum sínum á framfæri. Heimasíða Breytanda er www.breytendur.com.

Verkefni í Afríku

Hjálparstarfið styður verkefni í Malaví, Mósambík, Úganda og Eþíópíu. Öll verkefni hafa verið í samvinnu við Þróunarsamvinnustofnun Íslands og hafa stofnanirnar skipt með sér kostnaði í hlutföllunum 40 / 60% en á lægri hluta Hjálparstarfsins fellur kostnaður við eftirlit og skýrslugerð. Nú er samningur samstarfssamningur við Mósambík runninn út og vegna efnahagsástandsins sá Þróunarsamvinnustofnun sér ekki fært að endurnýja hann en mun standa við samninga um verkefni sem eru í gangi. Hjálparstarfið gerir ráð fyrir að láta það sem nemur sínum 40% af fyrirhuguðum samningi renna til verkefnisins. 
Malaví
Verkefni meðal sjálfsþurftarbænda

Hjálparstarf kirkjunnar hefur í nokkur ár starfað í Malaví með innlendum ábyrgðar- og framkvæmdaaðilum, Evangelical Lutheran Development Service (ELDS), að stuðningi við sjálfsþurftarbændur. Verkefnið snýst um vatnsöflun í héraðinu Chikwawa.Unnið er í 35 þorpum með 900 fátækustu fjölskyldunum. Meginmarkmið eru fjögur: 

1. Að efla þekkingu og færni fólks til að takast á við framfaraverkefni: Með því að vinna að eftirfarandi verkefnum og með námskeiðum og kynningarheimsóknum. 

2. Að kenna fólki að nýta vatn til að tryggja betur fæðuöryggi: Með því að rækta þurrkaþolnari og fjölbreyttari tegundir, nota vatn í áveitur og tað sem áburð, halda skepnur og gera fiskiræktartjarnir. 

3. Að auka aðgengi að vatni og auka hreinlæti sérstaklega fyrir heimili alnæmissjúkra og munaðarlausra barna: Með því að grafa brunna og safna vatni t.d. af húsþökum, með því að reisa kamra og handþvottaaðstöðu og með fræðslu.

4. Að vinna að því að binda rigningarvatn betur í jarðvegi með gróðursetningu og öðrum aðgerðum þannig að vatnsból endurnýist betur.


Á starfsárinu hafa meðal annars 60 grænmetisgarðar komist í ræktun með 20 fótstignum pumpum. Þrír bændur deila með sér hverri pumpu. Eru það um 50 hektarar. U.þ.b. 800.000 græðlingum sem ræktaðir voru á 84 ræktunarstöðum í 35 þorpum var plantað til að halda vatni í jörðu. Matvælaræktun var efld með nýjum korntegundum, tómat- og öðru grænmetisfræi og fleiri nýjungum, skepnuhald var styrkt en 80 fjölskyldur fengu geitur og hafa 150 aðrir fengið fyrstu afkvæmi þeirra en sú er reglan til þess að sem flestir njóti. Tað úr þeim er nýtt við ræktunina. 20 konur fengu fræðslu um meðhöndlun matar og geymsluaðferðir. Þær þjálfuðu svo 10 konur, hver í sínu þorpi. Inní þessa áþreifanlegu þætti tvinnast kennsla varðandi hvert og eitt verkefni og þjálfun í nýjum aðferðum sem og að ræða mál, taka sameiginlegar ákvarðanir og hrinda verkefnum í framkvæmd. Engir brunnar voru boraðir á árinu. Það átti að gera á seinni hluta ársins en þar sem ársskýrsla og endurskoðaðir reikningar bárust of seint var ekki hægt að millifæra framlög seinni hluta árs fyrr en í janúar 2009. Hins vegar voru settir upp 24 tankar sem taka 5000 lítra af rigningarvatni og 40 tankar sem taka 200 lítra hver.
Kostnaðaráætlun til þeirra þriggja ára sem verkefnið varir er 360.000 dollarar þ.e. 120.00 dollarar á ári árin 2007 til 2010. Framkvæmdastjóri og upplýsingafulltrúi fóru til Malaví í febrúar vegna þess misbrests sem varð á upplýsingum og fjármálaskilum á seinni árshelmingi 2008. Stjórnarformaður samstarfsaðilanna í Malaví, biskup lúthersku kirkjunnar þar, og framkvæmdastjóri þróunardeildar kirkjunnar, komu til Íslands í sumar og því þótti ekki ástæða til að fara þá. 
Mósambík

Samningur um verkefni Lúterska heimssambandsins í Tete rann út 2008 og vegna efnahagsástandsins getur Þróunarsamvinnustofnun ekki styrkt verkefnið áfram. Hjáparstarfið hefur lofað stuðningi til eins árs í senn.  Verkefnið er samþætt þróunarverkefni með fjögur meginmarkmið. 
1. Að styrkja heimilin til fæðuöflunar, í baráttu fyrir mannréttindum, til heilsu og færni til að nýta náttúruna á sjálfbæran hátt. 

2. Styðja samfélög til að draga úr HIV-smiti og áhrifum alnæmis. 

3. Styrkja fólk til þess að leita réttar síns og fá aðstoð sem því ber frá yfirvöldum og til þess að taka þátt í ákvörðunum sem varða það. 

4. Styrkja og efla færni starfsfólks samtakanna til þess að ná árangri í starfi.

Stór hluti verkefnisins í Tete snýst um fræðslu og hvatningu svo fólk taki meira frumkvæði og öðlist meiri þekkingu til þess að bjarga sér. Fyrir utan fræðslu hefur megin starfsemin á þessu starfsári verið viðgerðir á eldri borholum og 5 skólastofur hafa verið byggðar. Engar ferðir hafa verið farnar til Mósambík á starfsárinu. 
Úganda
Hjálparstarf kirkjunnar hefur um nokkurra ára skeið stutt verkefni í Úganda. Verkefnið er hluti af fjölþættu þróunarverkefni sem kirkjulegar hjálparstofnanir innan Lútherska heimssambandsins (Lutheran World Federation/World Service) reka í landinu meðal þeirra sem líða vegna alnæmis. Það er unnið í þremur héruðum: Rakaí, Lyantonde og Sembabule og  snýr að því að draga úr tíðni HIV-smits og áhrifum alnæmis á samfélagið. Sá hluti sem Hjálparstarfið styður snýst um að hjálpa börnum sem misst hafa báða foreldra úr alnæmi og búa ein. Áhersla er á að bæta lífsskilyrði þeirra með því að reisa handa þeim íbúðarhús með grunnhúsbúnaði og eldaskála með sérhönnuðum hlóðum sem spara eldsneyti og helstu áhöldum; auka á hreinlæti á heimilum með því að gera kamra og hreinlætisaðstöðu og fræða um samband hreinlætis og smithættu. Einnig á að auka aðgang að hreinu vatni með því að koma upp safntönkum.

Á starfsárinu hafa verið reist 16 hús, 45 kamrar, 45 eldhús, 39 vatnstankar sem 80 heimili nutu og 17 námskeið um hreinlæti voru haldin fyrir 148 manns. 40 fjölskyldur hafa fengið rúm, rúmfatnað og moskítónet, einnig vatnsbrúsa og ýmis eldhúsáhöld. 
Hjálparstarfið hefur gert samning við Þróunarsamvinnustofnun Íslands fyrir tímabilið 2007-2009 um að fjármagna verkefnið. Kostnaðaráætlun til þriggja ára er 426.426 dollarar þ.e. 142.142 dollarar á ári.
Bjarni Gíslason fór með hóp stuðningsmanna Hjálparstarstarfsins til Úganda í ágúst. Anna M. Þ. Ólafsdóttir fór í lok febrúar á styrktaraðilafund Lútherska heimssambandsins 2009.
Eþíópía
Í desember var undirritaður samstarfssamningur við Þróunarsamvinnustofnun Íslands um nýtt verkefni í Eþíópíu sem hljóðar upp á um 1,2 milljónir Bandaríkjadala til þriggja ára. Verkefnið er í Jijiga héraði í austur Eþíópíu og verður unnið í samstarfi við lúterska heimssambandið og  þróunarsvið lútersku kirkjunnar í Eþíópíu, Mekane Jesus.
Megin markmið verkefnisins eru fimm: 

1. Að tryggja íbúum aðgang að hreinu vatni til neyslu, ræktunar og skepnuhalds með því að byggja vatnsgeyma/vatnsþrær. 

2. Að styrkja landbúnað með bættum ræktunaraðferðum og efla skepnuhald.

3. Að efla efnahagslegt öryggi og réttindi kvenna.

4. Að bæta heilbrigðisstöðu íbúa með stofnun heilsugæslustöðvar og fræðslu um HIV/AIDS smit. 

5. Að styrkja innviði og stjórnkerfi samfélagsins. 

Verkefnið er á byrjunarstigi og er búið að ráða innlenda starfsmenn sem leiða munu starfið.
Starf á Indlandi
Í samvinnu við mannréttindasamtökin Social Action Movement hefur verið stutt við starf sem snýr að hinum stéttlausu þar sem reknir eru forskólar þar sem börn eru undirbúin fyrir nám í almennum grunnskólum, kvöldskólar fyrir börn sem hafa verið leyst úr skuldaánauð og háskólastarf. Á árinu 2008 voru 49 börn leyst úr skuldaánauð og komið í skóla. Með Sameinuðu indversku kirkjunni (UCCI) eru starfræktir grunnskólar, iðn- og framhaldsskólar.  Fósturforeldrar styðja  431 barn í gegnum UCCI, flest þeirra eða 324 búa á heimavist samtakanna. Vegna gengisbreytinga og verðhækkana á Indlandi voru stuðningsframlög fósturforeldra hækkuð verulega í apríl. Skilningur á þessum hækkunum hefur verið mikill og þeim mjög vel takið. 

